
Əvvəlki adam deyiləm daha

Boş qalan otaqda saatın səsi,
Elə bil dərdimi üzümə vurur.
Sənsiz bu ömrümün hər saniyəsi,
Xatirə dolu bir tamaşa qurur. 

Bir dəfə səsini eşitsəm, bəsdir,
İnan ki, yoxluğun ölüm qədər var.
Sənsiz bu bədənin nədir mənası?
Kölgəsiz bir cisim, adsız bir məzar. 

Süfrədə yarımçıq qalmış çay kimi,
Soyuğam, nə dadım, nə dəyərim var.
Məni isitməyə yetməz günəş də,
İçimdə sən adlı buz dərd-sərim var. 

Üşüyürəm, üzüm-gözüm solubdur,
Ürək qan yerinə soyuq dərd vurur.
Bir yarpaq misalı titrəyir dizim,
Baxışım lallaşır, bir yerdə durur. 

Dünya bürünübdür sanki sükuta,
Qulağım səsini itirən gündən.
Bir quru yarpağam fırtına üstə,
Bir xilas umuram indi ölümdən. 

Qonşunun uşağı oxuyur nəğmə,
Bu bizim mahnıdır, ürək sızladır.
Adını demədən səni danışır,
Hər misra, hər kəlmə məni ağladır. 

Dözməyə taqətim qalmayıb artıq,
Nə qədər yalvarmaq olar Allaha?
Səni itirəndən dəyişdi hər şey,
Mən əvvəlki adam deyiləm daha.

Kənd axşamı baxışlım

Sən elə gözəlsən, elə təmizsən,
Dünyanın yalançı andından uzaq.
Sən mənim canımsan, can içindəsən,
Çölün soyuğundan, qışından uzaq. 

Gözlərin oxşardır kənd axşamına,
Sakitdir, dərindir, kədəri alır.
Səmimi duyğular axır üzündən,
Qəzəb də qarşında sükuta dalır. 

Qaşların oxşarı kaman oxunun,
Vurduğu yaradan inciməz ürək.
Əlindən zəhər də şərbətdir mənə,
Səndən gələn dərdə də qurban gərək. 

Nəfəsin sanki bir ev qoxusudur,
Yorğun axşamların məlhəmi olur.
Baxışın gecəmə ay işığıdır,
Sən baxanda gecə nur ilə dolur. 

Saçının küləklə şirin davası,
Ən gözəl davadır mənim gözümdə.
Titrək tellərinin zərif ədası,
Cənnətin rəsmini çəkir üzündə. 

Sözlərin bənzəyir qış nağılına,
Dinlədikcə uşaq oluram sanki.
Hər kəlmən içimdə günəştək doğur,
Yenidən həyata gəlirəm sanki. 

Gülüşün eynilə yaz yağışıdır,
Can verir quruyan çölə, çəmənə.
Sanki bir möcüzə düşüb payıma,
İlahi, bu lütfü çox görmə mənə! 

Soyuq qış günündə pəncərəmdəki,
Buzları əridən ilıq günəşsən.
Göylərə ucalan dualarımda,
Sönməyən, əbədi, müqəddəs eşqsən. 

Səninlə dərdim də mənə xoş gəlir,
Gözümdə parlayan yaşım da bir xoş.
Gərəkməz könlümə şərabdan badə,
Mən sənin eşqinlə sərxoşam, sərxoş! 

Nə qədər ömür var, nə qədər can var,
Başına dolanan dərd də mənimdir.
Ay mənim günahım, mənim savabım,
Könlümün ən dərin yeri sənindir!

Zamanın köləsi

Zaman dadlı-dadlı yeyir insanı,
Nə doymur, nədəki yorulmaq bilmir.
Saniyə-saniyə getsə də ömür,
Bir anda baxırsan, nəfəsin gəlmir. 

Biz isə qaçırıq vaxtın dalınca,
Sanki tutacağıq bir gün qolundan.
Halbuki zamanın səssiz qılıncı,
Durmadan doğrayır, bezmir oyundan. 

İnsan yorulsa da, zaman yorulmaz,
Bir gün yer altında torpaq olarıq.
Səsimiz də qalmaz külək səsində,
Sadəcə xatirə olub solarıq. 

Qəribə varlıqdır insan, deyilmi?
Arzusu yelkəndir coşan sel üstə.
Üç günlük dünyadır, dördüncüsü yox,
Ad-san qurularmı əsən yel üstə? 


